Агенцијата за заштита на правото на слободен пристап до информациите од јавен карактер согласно член 109 став 5 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од В.П, поднесена против Решение на СУГС Гимназија „Раде Јовчевски – Корчагин“ - Скопје, по предметот Барање за пристап до информации од јавен карактер, на 10.10.2025 година го донесе следното

Р Е Ш Е Н И Е

1.Жалбата изјавена од В.П., поднесена против Решение на СУГС Гимназија „Раде Јовчевски – Корчагин“ - Скопје бр.03-628/4 од 16.09.2025 година, заведена во Агенцијата под бр.08-446 на 29.09.2025 година, по предметот Барање за пристап до информации од јавен карактер, СЕ ОДБИВА како неоснована.
2.СЕ ПОТВРДУВА Решението на Имателот на информација бр.03-628/4 од 16.09.2025 година.
О Б Р А З Л О Ж Е Н И Е

В.П., како што е наведено во Жалбата, на 07.07.2025 година, по електронски пат, поднел Барање за пристап до информации од јавен карактер до Министерството за образование и наука, со кое побарал да му се достави  следната информација:
„Колку финансиски средства стрелачкиот клуб „Стрелец“ од Скопје,  кој има склучено договор за закуп на простории за стрелиште во СУГС Гимназија „Раде Јовчевски Корчагин“ од Скопје, има досега уплатено на жиро сметката на наведената гимназија, за потрошена електрична енергија и вода за: 2018, 2019, 2020, 2021, 2022, 2023 и 2024 година“.  
По ова Барање постапувало Министерството за образование и наука, кое на  11.07.2025 година преку електронска пошта го известило Барателот дека: „Согласно член 18 од Законот за слободен пристап до информации од јавен карактер, вашето барање е препратено до Град Скопје како имател на бараната информација.
На 30.07.2025 година, Град Скопје преку електронска пошта го известил Барателот дека: „Со оглед дека приходите од закуп, училиштето ги добива на сопствена сметка, барањето е препратено во СУГС Раде Јовчевски Корчагин“. 
Имателот на информации, СУГС Гимназија „Раде Јовчевски – Корчагин“  Скопје  по ова Барање не одговорил во законски предвидениот рок, по што Барателот на информации достави Жалба до Агенцијата, заведена под бр.08-446 на 19.08.2025 година. 
Имателот на информации, СУГС Гимназија „Раде Јовчевски – Корчагин“  Скопје на 25.08.2025 година до Агенцијата преку електронска пошта достави допис заведен во Агенцијата под бр.08-446, во прилог на кој го достави Решението бр.0306-628/2 од 25.08.2025 година, со кое Барањето за пристап до информации од јавен карактер делумно се одбива. Во Образложението на решението е наведено: „...По доставеното барање истото се разгледа при што од увид во барањето за информации, се констатира дека се работи за непрецизни и неточни информации со оглед на фактичка состојба и по разгледување на барањето за пристап до информации од јавен карактер, СУГС Гимназија “Раде Јовчевски – Корчагин“ Скопје ја разгледа можноста за овозможување на делумен пристап на барателот до конкретните барани информации без притоа да се загрози и нанесе штета во работењето на Гимназијата...“.
Постапувајќи по Жалбата, Агенцијата за заштита на правото на слободен пристап до информациите од јавен карактер донесе Решение бр.08-446 од 03.09.2025 година со кое  истата ја уважи, оспореното Решение на Имателот на информации бр.0306-628/2 од 25.08.2025 година го поништи и предметот го врати на повторно постапување пред првостепениот орган, укажувајќи му на Имателот дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“ и дека согласно член 10 став 1 алинеја 1, 22 од истиот Закон е должен да ја информира јавноста со објавување на податоци од негова надлежност и други информации кои произлегуваат од надлежноста и работата на имателот на информацијата. 
Постапувајќи по наведенното Решение на Агенцијата, Имателот на информации донел Решение бр.03-628/4 од 16.09.2025 година со кое го одбил Барањето на Барателот. Во Образложението на истото е наведено дека Барателот бара „непостоечки информации, бидејќи јасно укажавме во првото решение дека нема активен договор за закуп со Стрелачки клуб Стрелец – Скопје...последен договор за закуп е договор за период од 2018/2019 година... Стрелачки клуб Стрелец – Скопје договорениот износ за закуп на подземен простор го плаќал на сметка со вклучени комуналии...СУГС Гимназија „Раде Јовчевски – Корчагин“ Скопје нема должност да чува благајнички извештаи, изводи од сметки и книговодствени документи врз кои се врши уплата, исплата, книжење во книговодство како фактури, налози, извештаи, уплатници, изводи од банки и сл. Подолго од 5 (пет) години согласно Закон за архивски материјал...“.
Незадоволен од добиеното Решение, Барателот на информации поднел Жалба, заведена во Агенцијата под бр.08-446 на 29.09.2025 година. Во Жалбата е наведено дека истата е поднесена „...Од причина што СУГС Гимназија „Раде Јовчевски – Корчагин“ во своето Решение број 03-628/4 од 16 септември 2025 година, повторно не ми ги достави бараните информации...“.
Агенцијата со електронски допис бр.08-446 од 30.09.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации не одговори на дописот од Агенцијата.
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата и сите расположливи списи по предметот, истата ја одби како неоснована, а Решението  бр.03-628/4 од 16.09.2025 година на Имателот на информации го потврди, поради следното:
Агенцијата констатира дека во конкрениот случај, Имателот на информации постапил согласно член 20 став 1 од Законот за слободен пристап до информации од јавен карактер, со тоа што донел Решение со кое на Барателот и му доставува соодветен одговор. 
Согласно член 109 став 5 од Законот за општата управна постапка „Второстепениот орган ќе ја одбие жалбата и кога ќе најде дека во првостепената постапка имало недостатоци, но дека тие се такви што не можеле да имаат влијание врз решавањето на работата“. Имено, во диспозитивот на обжаленото Решение стои дека барањето се одбива, но во образложението на истото се дава исцрпен одговор по побараната информација. Поконкретно, на Барањето од Барателот на информации  кое гласи „Колку финансиски средства стрелачкиот клуб „Стрелец“ од Скопје,  кој има склучено договор за закуп на простории за стрелиште во СУГС Гимназија „Раде Јовчевски Корчагин“ од Скопје, има досега уплатено на жиро сметката на наведената гимназија, за потрошена електрична енергија и вода за: 2018, 2019, 2020, 2021, 2022, 2023 и 2024 година“, Имателот на информации одговорил дека „нема активен договор за закуп со Стрелачки клуб Стрелец – Скопје“ и дека „СУГС Гимназија „Раде Јовчевски – Корчагин“ Скопје нема должност да чува благајнички извештаи, изводи од сметки и книговодствени документи врз кои се врши уплата, исплата, книжење во книговодство како фактури, налози, извештаи, уплатници, изводи од банки и сл. Подолго од 5 (пет) години согласно Закон за архивски материјал“, што значи дека во моментот на поднесеното Барање за пристап до информации од јавен карактер, Имателот не располагал со бараните податоци.
Агенцијата му укажува на Барателот на информации дека, согласно член 3 став 1 алинеа 2 од Законот за слободен пристап до информации од јавен карактер „информација од јавен карактер  е информација во која било форма што ја создал или со која располага имателот на информацијата согласно со неговите надлежности“, поради што Имателот на информации не е должен да создава нова информација за да го задоволи Барателот во однос на неговото поднесено Барање на информации за слободен пристап до информации од јавен карактер.
Согласно погоренаведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.
Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
						        Директор
                          Пламенка Бојчева

